
palisi na palalisiyan tu dekalran na Pinuyumayan

palisi na palisiyan i dekalr mu, aruwa lemipuc kana cau di panadam
kana cau datu iyakuda. Iriya na haremanan tu inuwadukan na cau mu, sadu
diya idu na pinakapalisi. ini na palisi mu, na dekadekalran diya, ulra tu

iyakuret da kakuwayanan. ulra na wakasayan miturus kana wariwari nanta

lyavaaw na palisi. ulra na kurikadekadekalr kirekamelrimelri tu pinakapalisi.

sadu na pinakapalisi di adi ta karuwa marengay peniya. nu ulra cau na
pinamelri kanini na palisi mu, mualep ta kana kakuwacengan, ulra nu eman
mu, muranak ta inta na samawan kema.

inta na Pinuyumayan sadu ta palalisiyan,
na pinakapadangal na yaturusan na pinakapalisi mu, mau nadu na
muwacalun di, na yawa ki’aruwa. nu penalalisi mu, na vavayan diya adi
maruwa mudalrep, nu adi mu na ma’inayan mu, kamawan da iniyan da tu
ika’a’inay, kamawan da kemiyacepa kana viruwa di nanta temuwamuwan
semuveli kanidu na palisiyan. nu penalalisi ta kana katuhusan na dawa, na
kurelrang diya na cau mu, adi kemakerang i "uma di adi penapa’ing. nu
kare’aniyan, adi ta mu’alra’alra kema. di adi ta musasavak datu "uma da

cau. penalisi ta kana mucalun di na kiya’uluwan, adi ta demadikes kana

keriw.

nu ulra a minacay a cau i dekalr mu, inta na sadekalran adi ta
mukakuwa 1 'uma, temalaulep ta diya pida wariyan. nu yawa ta mucaluna,
nu tu pa’ingay ta i dadalan da cau mu, marevuliyas ta madiyadi ta
diya di, pulawang ta di masalr ta diya mukuwa.

na ma’inayan na Pinuyumayan mu, adi kiyakarun da tinnun di adi
venavaaw kana haramhaman i ruma’, adi maidap, adi cemacucus
cemacapang da kavang diya. nu temuwakuca ta mu, sadu tu pinakapalisi,
mau na vavayan na kuwarelrang da vulan di, mau na adi diya mivulan datu
pinialrakan, mau na demadikes kana miayaalrak na cau, adi maruwa
temuwakuca. nu temuwakuca ta kanta i savak mu, adi ta pusasavak remeca’
kana ’aresem na vuwa’ diya.

na malii diya mu, nu pacepa kapalisiyan adi kurarelrang mukuwa
penalisiya, adi mudadalrep kana ipalisi na eman diya di, adi muwadalrep
kana kuwaceng tu ikiyanacay. .

nani mu, mau nanta kakuwayanan na kapalisilisi adiyu diya, harelra

kana muvalivalis Ira na kakuwayanan mu, ulra na duma adi ta Ira mitaturus.

